
Feau Fa’apitoa mo le Eseta 

Aperila 17, 2022  

Ua so’o Atulagi o sa’afi le Lalolagi o tagata ma le Au Kerisiano i le Aso Eseta, o le Aso na segia 
ai le Māuli ina ua tafa toto le La i luga o le Mauga o Korokota, na gase ai le fili taliala ae vaaia le 
afutoto o le Alii o le Ola, na mavaevae ai papa, ae popogi le aufata auā ua taunu’u upu a le Au 
Perofeta, O Ia lena na te tuimomoina le ulu ole gata, 

Talofa lava Amerika Samoa, ua tatou fa’amantu fa’atasi le Eseta ma le o’o mai o le Koviti-19 i o 
tatou laueleele, e tele ni mea ta’ua ua tatou misia i Aso Eseta ua tuanai atu, tatou te feasiasia’i, ma 
fa’atasitasi ai Aiga ma uo, ae pagā ua le taunu’u nei fuafuaaga uma, ona o le fa’ama’i . 

O le agaga ta’ua o le tu ma toe tepa i fatia, po‘o se a se feau o maua mai ai, e fai ma malosiaga mo 
le lumanai, o le Ma’a na punitia ai le Tu’ugamau o Iesu, o le ata lena o le punitia o mea tiga ma le 
faigata na tatou feagai a’o fa’agasolo mai le faigā malaga o lenei tausaga, afai sa fe’eseese’ai, afai 
sa felauto’ai, e le avea ia lenei Eseta e fai ma molimau o lo tatou manumalo, o le loto fa’amagalo 
ma fa’agalo ini manu’a ma tiga o ananafi, 

Amerika Samoa, e le uma fa’amanuiaga sasa’a mai e lo tatou Atua mo i tatou, ia saunia pea i tatou 
mo ana galuega lelei uma lava, e avea ai le vaitau o le Eseta o lenei tausaga e fai ma molimau ola 
o le alofa le mavae o le Atua i si o tatou Atunu’u, o lona maliu ma lona toe soifua manumalo, o le 
tatou manumalo fo’i lena i lenei fa’ama’i matautia. 

Manuia Amerika Samoa, ma ia maua e nai o tatou Aiga uma, e le gata i Samoa nei, ae fa’apea foi 
i so’o se itu o lenei lalolagi, se Eseta filemu ma le manuia, ma le agai atu i lona toe Tu manumalo, 
auā e faia lava e le Atua mea tetele tatou te ofo tele ai ae maua ai sona viiga.  

 
Soifua. 
 

 


